
Dess meir Magt var det lagt paa dei Bygningane som høyrde Gardsstelle til, som Løur og Fjos og slikt; dei var baade store og framifraa vel stelte. I dette Stykke steller Jærbuen seg som andre kloke Folk: øyder lite til Stas og Vas, men legg Magti der det trengst: paa Arbeidsvelde og Bruksbygningar.

 

 FRÅ ARNE GARBORGS Knudaheibrev


 

Etter mykje slit hadde Ådne fått laus vippekjerra frå grusspora der ho nærmast hadde vakse ned i jorda. Det hadde regna i nokre dagar, så bakken var kompakt og eigesjuk, og dessutan hadde vel den gamle kjerra stått der så lenge dei kunne hugsa. Ingeborg såg uroleg på storebroren. Kasseveggane var låge, og to enorme hjul var festa på sidene. Det var så vidt Ingeborg kunne sjå over. Ådne snudde kjerra, så sjølve vogna stod vend mot bakketoppen framfor dei, mens skjækene, som ein normalt skulle spenna på hesten, peikte mot gardsplassen på Vestre Leite. Han la hendene rundt dei og lyfta forsiktig, testa grepet.

– Akkurat som å køyra trillebår! sa han nøgd, og senka kjerra ned mot bakken igjen.

Randi stod ved sida av og trippa. Ingeborg snudde seg, såg etter om nokon kom. Det bobla i magen hennar, men ikkje på ein god måte. Ikkje sånn som det kjentest når ho fekk vera med faren i fjørkjerra, eller når dei fekk sitta på lasteplanet av bilen han nett hadde kjøpt, dei få gongane han tok seg råd til å bruka bensin. Ho strauk det lyse, tjukke håret bak øyra igjen og igjen, slik at iallfall noko skulle vera på rett plass.

Det var Ådne sitt forslag at dei skulle køyra den gamle hevdakjerra ned til elva, han meinte det kunne gå om dei berre fekk stor nok fart. Randi hadde klappa i hendene og vore entusiastisk frå fyrste stund. Ingeborg hadde vore stille.

No var kjerra laus, hjula hadde motvillig innrømt at dei var i stand til å røra på seg, og Ådne stilte seg opp mellom skjækene. Randi klatra opp i lasteplanet. Då ho var på plass, snudde ho seg.

– Kom igjen!

Ho strekte armen mot Ingeborg, som såg på Ådne, håpte på hjelp av eit slag. Han smilte.

– Det går fint, Ingeborg. Hopp oppi, så køyrer me!

Ho tok fatt i den morkne lemmen og drog seg opp på planet. Randi reiv utolmodig i armen hennar. Ho sette seg heilt inst i hjørnet, der ho kunne få godt grep med begge hender, mens Randi sat oppspilt ved sida av. Ho hadde blikket festa på Ådne, Ingeborg ville be henne halda seg fast, men sa ingenting.

Ådne lyfta skjækene og fekk tak. Den brune luggen låg klistra til panna og stakk i auga, men det var ikkje tid til å skyva han vekk. Det hadde vore varmt uvanleg lenge denne sommaren, og sjølv om det hadde regna dei siste dagane, nekta varmen å gje slepp.

– No fer me! kunngjorde Ådne, og så lente han seg framover og dytta alt han var kar om.

Sakte flytta dei seg frå den våte grusen ved løa mot graset som dekte bakken ned mot vegen. Dragstengene var våte, og treverket såg morkent og mjukt ut. Ådne festa grepet og sette opp farten.

Randi kvein av fryd. Ho snudde seg rundt på magen og la hendene på kanten framme. Ingeborg lukka auga, pressa seg inn i hjørnet. I kvar einaste hump kjentest det som om nokon prøvde å løysa fingrane hennar frå plankane ho heldt i – grepet hennar svikta stadig. Hyla til Randi fortalde henne at bakken nærma seg.

Ingeborg håpte at kjerra skulle falla frå kvarandre, eller at Ådne skulle mista taket før dei kom over kanten. Det rista så kraftig at latteren til Randi blei stykka opp i jamne hikst for kvar litle stein eller hump dei køyrde over.

– Fortare, Ådne! Du må køyra fortare! ropte Randi, ho hadde framleis hendene frie og humpa opp og ned i takt med kjerra.

– Hald deg fast, Randi, du kjem til å falla ut, fekk Ingeborg fram, men Randi berre lo.

I ei lita stund var auga hennar opne utan at ho ville det. Ho såg Ådne framfor seg, han sprang med hendene rundt skjækene, vill i blikket. Alt ho klarte å tenka, var at oljehyret han var kledd i, måtte vera uuthaldeleg varmt. Han hadde tatt det på for å verna kroppen mot det som no skulle skje. Då bakken starta, sette Ådne seg ned på rumpa, lente seg bakover, støtta føtene mot kjerreveggen framfor seg og knua om stengene alt det han klarte.

– Unna veg! ropte han.

Dei rotne hjula skreik, men dei hadde rulla før, og etter kvart som kjerra fór nedover, kunne ein høyra latter og hyl blanda seg. Ingeborg heldt pusten og beit tennene saman. Grepet ho hadde hatt i veggane, losna. Ho visste ikkje kva som var opp og kva som var ned – ho blei tatt tak i av noko anna, noko større, som slengde henne nådelaust rundt. Ho kjente ei skarp smerte då ho landa sidelengs i ein ordentleg støyt.

I det eine augeblikket såg ho berre grå himmel, i det neste den opne munnen og dei småe, stutte tennene til Randi, før ho blei slengd andre vegen og liggande med hovudet mot Ådne igjen. Ho såg Vestregarden forsvinna langt der oppe. Det gjekk i ein durabeleg fart; Ådne gjorde ein grimase som om han hadde vondt ein stad, Ingeborg syntest ho kunne høyra baken hans skrapa langs grusen. Etter litt fekk ho tak i den eine veggen av vogna og snudde seg att. Rett der nede var hovudvegen, men ho såg verken kjerrer eller folk. Det var sundag i dag, var det ikkje?

Dei fór over asfalten, heldt fram ned mellom trea i retning av elva, som stod høg. Det bråka noko veldig: Det var fyrst no at kjerra gjorde ordentleg motstand, og fleire stadar låg det store steinar som dei aldri ville ha komme seg over, hadde ikkje farten vore så høg. Like til venstre kunne ho sjå den gamle brua. Randi hiksta og hylte: – No!

Under vatn såg ho berre bobler rundt seg, men det var lyst over henne, og ho sumde alt ho klarte, slik ho nett hadde lært, mot det ho håpte var overflata. Idet ho fekk hovudet over vatn, small det i munnen, og ho trekte inn luft i eit langt gisp – det kjentest som om ho hadde halde pusten heilt sidan ho kraup oppi kjerra.

Like ved seg kunne ho sjå Randi og Ådne. Dei hadde håret hengande ned framfor auga, og begge lo skingrande og ukontrollert. Ingeborg pusta og pusta, var ikkje trygg på at ho fekk nok luft, at ho var berga, at det hadde gått bra.

Etter å ha svelgt vatn og kava ei stund fekk ho tak i ei grein som bøygde seg utover overflata, og drog seg opp på land.

Endeleg fall Ådne og Randi om i graset attmed henne, fulle av puls. Latteren deira blanda seg med fuglelydar og klukkinga frå elva. Ingeborg såg rett opp i det gråe, prøvde å pressa seg mot bakken, forsikra seg om at han heldt fast i henne. Ho lurte på koss dei såg ut der oppe frå. Om redsla og gleda var synleg utanpå.

Etter litt sette ho seg opp på olbogane, snudde på hovudet og kikka på Randi. Ådne låg med handa i håret hennar, tvinna dei brune krøllene rundt fingrane, såg fascinert ut, som om Randi hadde blitt ny på noko vis. Randi berre smilte.


1

Den rustne spikaren som står ut frå karmen ved sida av fôrsekkane inne i fjøset, har vore i vegen så lenge Ingeborg kan hugsa, men ho veit jo at han er der, har alltid klart å unngå han. Ikkje i dag. Huda er vekke i ei flenge frå naglen på peikefingeren og ned til knoken, men det blør ikkje, det berre svir.

Ho stryk Fandango over flanken med den andre handa på veg ut, men stoppar ikkje.

– Snart tilbake, seier ho.

Det skrik ei skjor då ho går over tunet, Ingeborg kjenner songen hennar no; ho har butt i eika midt på plassen der i fleire år. Kvar vår har ho med seg ein ny kavaler. Randi, syskenbarnet hennar, ler av henne når ho nemner det, har ikkje tru på at ei skjor slår seg til ro på det viset. Men Ingeborg veit at det er ho same, dei kjenner kvarandre.

Ho festar plasterlappen som ho finn i ein pakke i kjøkkenskuffa, øvst på fingeren, men innser at ho treng fleire – kuttet er langt og plasteret smalt. Pakken er tom. Ho klemmer fingeren hardt inni handflata. Med peikefingeren på andre handa drar ho ned gardinkappa som heng nedst i vindauget, som eit skjørt over ruta, og ganske riktig: I ei av greinene som strekker seg mot taket på løa, sit den litle svarte og kvite kvekkekona, som Ingeborg kallar henne, og plukkar seg under venga. Ingeborg har respekt for skjora, veit at fuglen er intelligent. Ei skjor kan kjenna seg sjølv att i ein spegel, kan studera kvar einaste fjør og seia med overtyding: Den fjøra er mi.

Og ho er djerv, skjora. Sjølv om ho føretrekker det som skin og blinkar, tar ho ikkje noko for å forsyna seg av både kompost og andre sine ungar, skulle det komma til det. Det handlar om å overleva. Mora sa alltid det, då Ingeborg var lita, om menneske som tok for seg av det dei ville ha: Ho er litt av ei skjor, ho der. Og faren nikka einig.

Ingeborg har fast plass på stolen til venstre ved kjøkkenbordet, med ryggen vend mot kummen. Derifrå er utsikta best. Ho reiser seg, legg saksa i skuffa og kastar pakken med plaster, før ho blir ståande og sjå ut vindauget igjen. Løa er større enn ho pleidde vera, no dekker ho staden der den litle kårstova til farmora stod. Etter at ho gjekk bort, let dei stallen stå, men reiv stova og løa og bygde nytt. Heilt der bak kan ho så vidt skimta starten på steingarden – gjerdet som rammar inn jorda hennar. Eika på tunet har òg fått stå – det var der Erling bad om handa hennar for meir enn femti år sidan.

Det svir i såret. Ingeborg klemmer rundt fingeren så hardt ho kan.

Den gongen Ådne, bror hennar, levde, fekk han henne til å tru at steingardane var slangar som vakna til live på nattetid, og i fleire år låg ho vaken på kveldane, redd for at dei var i ferd med å smyga seg langs husveggane og inn til henne.

Seinare gjekk redsla over til omhug: Dei blei gode vennar. Gjerda bind menneska saman gjennom uminnelege tider og på tvers av landskapet – eit sjeldan døme på noko me har klart å laga saman, naturen og me, tenker Ingeborg. Fyrst fann naturen fram steinane, og så tok menneska dei opp frå bakken og bygde gjerde av dei. Ska me leggja noge i mydlå for å titta litt? sa nok éin, ein gong. Ukunnig. Nei, sa ein annan. Dår må vera håle. Garhåle. Vinden blåser derfor rett gjennom dei, men berre så mykje at dei akkurat kan tola det. No og då fell ein stein or gjerdet og blir liggande innanfor armlengdes avstand. Då krevst det menneskeleg hjelp.

Dei sende det på nytt i går kveld, det litle programmet på NRK om vedlikehald av steingjerde. Det er ein eigen kunst no, å bygga dei opp att. Somme har vigt dagane sine til å putta steinar tilbake i hola der dei har dotte or – å stilla verda tilbake til der ho var i går. Dei jobbar og jobbar, gjev seg ikkje. Og det er ikkje berre her på Jæren: Dei driv på i heile landet. Det finst titals forskjellige lokale uttrykk: Både storleik, terreng og tilgangen på stein varierer. Det viktige er at ein ikkje fjernar steinane heilt i botnen – gjerdet sitt DNA.

Då Ingeborg går ut i gangen for å ta på støvlane igjen, ser ho at dei er i ferd med å gå sund langs fotsolen. Kan ho reparera dei sjølv, tru? Du er så smålåten, Ingeborg, du må unna deg noko nytt, seier Randi. Men det einaste Ingeborg vil unna seg, er dei menneska som er blitt borte på vegen, og dei kjem ikkje tilbake. Ho er meir opptatt av å få gjennomført dei oppgåvene som er pålagde henne i kraft av den ho er.

Det blei seinare enn vanleg i dag tidleg, då ho stod opp litt før seks. Helst skal mjølkinga vera i gang allereie då. Ho sat litt lenger enn ho pleier med avisa òg, før ho tok til med lukinga i kålåkeren. Men det viktigaste er at ho kan kjenna alt arbeidet ho har sysla med, i kroppen. Ingeborg likar kjensla av at gjeremåla som fyller dagen, set seg i dei vevre lemmane hennar, i huda som tar så lett farge, under dei korte bondeneglene – dei klistrar seg til lungene hennar når ho trekker pusten. Slik kan ho samla på dagane.

Som lita samla ho på hestehår, før ho seinare gjekk over til serviettar. Ho klipte nokre få kvar gong ho var i stallen, så ikkje faren skulle merka det. Etter kvart fekk ho så mange hårstrå at ho kunne fletta dei; dei lyse var mest same farge som hennar eige hår. Då Myrmøy døydde og dei fekk Balder i staden, blei det slutt på å snika til seg svarte og gylne strå frå halen. Balder var lunefull og urekneleg: Han kunne stå og døsa ein heil føremiddag viss faren ikkje hadde bruk for han, før han blei galen og galopperte rundt på marka mens han skaut beina bak seg igjen og igjen, som om det var eit vesen som jaga han, ein skapning berre han kunne sjå. Han kunne gni seg takksam inntil den som fôra han, det eine augeblikket, før han la øyra bak og beit til i det neste. Det var berre faren som klarte å handtera han, då blei han til gjengjeld som eit lam. Etter at Ådne blei kasta av då han var åtte år, blei det strengt forbydt for andre å legga hand på hesten. Ingen grein av den grunn.

Ho visste ikkje at dagane var så verdifulle den gongen. Hadde ho gjort det, skulle ho tatt betre vare på dei: samla dei, slik ho gjer no.

Ho har ikkje hest på garden lenger, men ho har kyr. Då ho rispa opp fingeren i stad, var ho ikkje heilt ferdig, Tulta og Fandango var enno ikkje mjølka. Ho bind opp håret og går tilbake til fjøset der ho lukkar opp døra, akkurat som ho gjorde for ein knapp time sidan.

Det er ein onsdag tidleg i juni, så sjølv om ettermiddagen har vart lenge, er det ingen teikn til at mesteparten av dagen er forbi. Sola blinkar i vindauga inni fjøset og minner om at dei godt kunne trunge ein vask. Dyra skulle eigentleg vore ute på beite allereie, men har måtta venta ei veke ekstra. Ei strekke på fleire meter av gjerdet på sørsida er blitt øydelagd, ho oppdaga det heilt tilfeldig då ho skulle ta ein annan veg heim frå elva enn ho pleidde. Mannen som skal hjelpa henne å få det i stand, har enno ikkje vist seg.

Kom, kom, kom, lokkar ho mens ho går gjennom fjøset. Orda kjem automatisk, anten det er seint eller tidleg. Dei kan jo ikkje bevega seg særleg langt slik dei står, kyrne, så det er mest av gammal vane. Dei fleste andre ser berre brune og kvite mjølkemaskinar på rekke og rad – nyttedyr har ho høyrt han som hentar mjølka, kalla dei – der Ingeborg ser Myrna, Rosa, Freia, Mona, Dokka, Stjerna, Tulta, Svarta, Fjåsa, Karoline, Lotte og Fandango. Raudsida, raudflekka, svartsida og svarte, alle kollete, utan horn. Dei reagerer på stemma til Ingeborg på kvart sitt vis. Far hennar sa det den gongen for lenge sidan: Gje dei mat, stell og omsorg, så skal du sjå dei blir glade i deg. Det var andre kyr på den tida, så klart, men dei var like trufaste. Og det gjekk begge vegar – koss skulle ho ha klart seg utan dei? Det var ikkje meininga at verken dei eller garden skulle bli hennar, men når dei no var det, kunne ho ikkje førestilla seg livet annleis.

Fandango skulle eigentleg heita Josefine. Då ho kom til Ingeborg, var ho annleis frå fyrste stund: Ho gjekk ned frå traileren på ein rar måte der ho sette det venstre bakbeinet framfor det høgre med ein god del vinkel kvar gong ho tråkka, så ho såg ut som ei blanding av ein divaaktig dressurhest og ei handikappa ku. Då Ingeborg same kvelden såg eit program på einaren om dei spanske dansane, beit ho seg merke i dette framande ordet: Fandango … Fandango – for eit ord! Ho må heita Fandango, kua, det er meininga, det.

Tolv svære vesen er prisgjevne at Ingeborg finst, at ho er medviten pliktene sine, at ho tar ansvar. Varmen frå kroppen til kua, blikket ho set i Ingeborg både før og etter stellet, dei nøgde rauta når fôrtrauet er tømt, og oppriktigheita til kvar og ei når dei dyttar forsiktig borti henne med hovudet for å visa takksemd: Alt det er ekte. Høner, ein katt, ein hund – og no og då eit fuglereir under takskjegget – alle har dei sin naturlege plass der på Vestregarden.

Ingeborg likar ikkje å kalla det arbeid, det ho gjer. Det er eit liv og ein vane. Hadde ho hatt ein annan jobb, ville ho allereie vore pensjonert, men sidan ho er bonde, er ikkje slike milepålar så nøye. Ho held på så lenge helsa held, slik dei gjer det her – gjennom oppturar og nedturar. For henne har det hjelpt å vita kva ho går til kvar dag. Då Randi var der førre veke, sa Ingeborg til henne, i eit slags innfall av overtyding ho seinare lurte på kor kom frå, at ho håpte ho strauk med før ho måtte flytta frå garden. Randi himla med auga og sa at ho burde selja heile garden og reisa ut og oppleva verda, før det ikkje var noko igjen av henne. Det var berre eitt år mellom dei, men nokre gongar kunne Ingeborg få kjensla av at Randi var fleire liv meir erfaren enn henne.

Då ho er ferdig og har feia heile betonggolvet etter seg, lukkar ho døra til fjøset for siste gong i dag. Ute igjen på gardsplassen bøyer ho seg og riv opp noko ugras frå grusen. Ho rettar seg opp. Det er hogt endå litt meir av skogen, og vêret er meir ustabilt enn det pleidde vera. Men ho kjenner seg igjen, historia held heldigvis stand i omgjevnadane.

Her har ho klart å fylgja med framgangen gjennom alle desse åra, men berre eit par mil lenger nord, i byen, har ting gått fort. Det er som om oljå har laga ei usynleg grense ein stad mellom der og her. Det er innanfor, og det er utanfor – kva som er kva, avheng sjølvsagt av kva side ein står på når ein ser. Og nøyaktig kor grensa går, er heller ikkje godt å seia, men ein merkar det når ein har kryssa henne. Endringane tar ikkje tak på same måte her ute. Dei bankar forsiktig på, nemner at dei er her, men har ikkje stort å tilby. Her må ein bli møkkete i ansiktet, og slitet er naudsynt for livet, det er heile vitsen med å bu her.

Byfolka kjennest framande for Ingeborg. Ofte lurar ho på om dei har gløymt kor dei kom ifrå, men ho har enno ikkje møtt nokon ho tør spørja. Dei lever andre liv – treng så mykje som Ingeborg aldri har trunge. Ingeborg ser òg nyhenda, så klart, men det er sjeldan ho kan kjenna i kroppen at det som blir fortalt, vedkjem henne. Det hender ho tenker at ho ligg med nasen rett over vassflata og pustar roleg, mens ho anar konturane av dei som bur langt der inne på land.

Randi hadde roser i kinna då ho var her torsdag førre veke. Ho blei sittande på benken inntil veggen ute og venta på at Ingeborg skulle gjera seg ferdig inne hjå kyrne, før dei fann kvar sin faste stol på kjøkkenet.

Randi vil ikkje vera med ut i fjøset. Då ho flytta frå Austregarden – Austre Leite, som garden heitte – svor ho på at ho aldri skulle setta sine bein i eit fjøs igjen. Ingeborg veit ikkje om ho har klart det, ho har trass alt jobba mesteparten av livet i Bondelaget – med rekneskap og kontorarbeid, rett nok, men likevel. Det var etter at Ådne døydde, at ho heldt seg unna. Det gjer avstanden mellom dei større, tenker Ingeborg ofte – det blir liksom endå ein ting mindre dei kan dela.

Derfor er det som oftast Ingeborg som besøker Randi. Ho likar kjensla av å setta seg bak rattet, det gjer henne ingenting å køyra den knappe mila til Sandnes, men det er ikkje stort igjen av livet dei delte som ungar på Austre og Vestre Leite nedanfor Leiteberget.

Dei raude rosene i kinna til Randi hadde uroa Ingeborg. Dei forsvann ikkje på heile den tida dei var i lag, sjølv om Ingeborg forsiktig prøvde å blåsa dei vekk når venninna såg ut vindauget eller ned i koppen.

Kunne det vera Bjørg som hadde måla dei der? slo det henne no. Bjørg var ei god venninne av Randi frå tida på folkehøgskulen. Dei trefte einannan mens Ingeborg budde på Hellvik: Som sekstenåring reiste ho sørover, der Kari, ein fjern slektning av far hennar, budde saman med mannen Kjartan. Kari var blitt sjuk, og Ingeborg skulle hjelpa til med dei yngste barna. På Hellvik trefte ho Erling, og det var der Erling trefte henne – han snudde seg så fort då faren sa namnet hans for å introdusera dei to unge, at Ingeborg gjekk over ende, lagd i bakken av riva han hadde i hendene.

Bjørg budde i ein svær einebustad lenger inn mot Ganddal, midt mellom Leite og Sandnes. Ingeborg hadde vore med til Bjørg nokre gongar, men det var ikkje noko for henne. Bjørg hadde gedigne potteplantar i alle stovehjørne og familiebilete stabla oppå einannan til rett under taket, på grøn strietapet ein så vidt kunne skimta bak alle dei frosne menneska. Det var ikkje måte på kor mykje slekt ho hadde å velja mellom, etter galleriet å dømma. På dei mørkebrune skapa som stod langs veggane, låg heimegjorde kniplingar tett i tett, og oppå dei var det utstilt store skulpturar i kvit, blå og grå skinande porselensglasur: ein hund med tunga ut og eit vennleg blikk; ei ung jente som trøysta eit lam, med sløyfe, hatt og gjetarstokk – ein urealistisk kombinasjon, hadde Ingeborg tenkt då ho såg figuren fyrste gongen.

All nipsen hjå Bjørg stod i sterk kontrast til stova til Randi, som likte å ha det reint og oversiktleg, og som ikkje eigde ein einaste overflatisk pyntegjenstand, iallfall ikkje det Ingeborg visste. Huset Randi flytta inn i for nokre år sidan, var eit slikt moderne eit, der alle overflater var i stål eller tre. Vindauga var svære og utan gardin, så alle kunne sjå rett inn, og utanfrå såg huset mest ut som klossane i eit byggesett for barn: delar som har blitt sette saman meir eller mindre tilfeldig.

Ingeborg visste ikkje om det var innbilling, men ho tykte at Randi var så annleis heime hjå Bjørg, og dei to andre snakka om stort og smått på ein måte som gjorde henne usikker. Randi og Bjørg var kopla på det som skjedde i resten av samfunnet, på ein heilt annan måte enn henne.

Sist gong ho var der, det var vel tidleg i vår, hadde dei ein lang diskusjon om tollsatsar og landbrukskvotar. Ingeborg prøvde å hiva seg frampå så godt ho kunne, dette vedkom jo også henne, men før ho fekk formulert ferdig setningane i hovudet, var alt ho hadde tenkt å seia, sagt.

Ho hadde hatt med seg ei heimelaga suksessterte, men kaka hadde blitt ståande urørt under heile besøket, utkonkurrert av kringlene som Bjørg påstod ho hadde bakt. Ingeborg såg papiret frå Jærbakeren i bossbytta på kjøkkenet, men sa ingenting. På veg tilbake frå toalettet kom ho borti ein liten engel i glas som stod på eit skatoll i gangen, så han fall i golvet og blei knust. Då tok ho med seg kaka si og drog heim, og ho hadde ikkje vore der sidan.

På dei fire åra Ingeborg budde sør i fylket, hadde Randi møtt Bjørg, blitt gravid, født eit dødt barn og flytta til Bergen for å ta utdanning. Det hender ho blir misunneleg på bandet mellom Bjørg og Randi, nokre opplevingar må ein liksom dela, om ein skal vera trygg på kven den andre er. Når det er sagt, har dei funne ei form som passar dei, Randi og ho òg. Randi har aldri gjeve heilt slepp, og det er Ingeborg glad for.

Ho sit i bedet og reinskar det for sniglar, dei har allereie klart å eta store delar av salaten til tynne blonder, mens ho tenker på om ho burde gje det eit nytt forsøk og bli med Randi neste gong ho skal til Bjørg. Ho kan planlegga på førehand kva ho skal seia, og ho kan jo iallfall eta av si eiga kake, sjølv om dei andre ikkje vil ha. Inne ringer telefonen. Ho rettar opp kroppen, kan kjenna at det knirkar, og skundar seg inn.

